Қазағымның қазынасы – қасиетті домбырам

ШҚО Білім басқармасы Өскемен қаласы

бойынша білім бөлімінің

«Жұлдыз» балалар өнер мектебі КМҚК
Карменова Зульфира Мырзабекқызы
 домбыра мұғалімі
Қазақ халқының салт-дәстүрімен тікелей байланысты, ұлтпен үндес, тарихымен тағдырлас домбыра аспабының мәдениетіміз бен әдебиетімізден, күнделікті тұрмысымыздан алатын орны ерекше. Демек, мемлекет болашағы жас ұрпақты тілін, ділін, жерін, туған елін сүюге, құрметтеуге тәрбиелеуде, рухани жан-дүниесі бай тұлға тәрбиелеуде домбыраның мән-маңызы өте жоғары екендігін еш ұмытуға болмайды. Қазіргі кездегі әлеуметтік, экономикалық талап-тілектерге сай рухани бай, білімді, шығармашыл тұлға тәрбиелеу заман қажеттігі болып табылады. Қазақстан Республикасының Президенті – Елбасы Н.Ә.Назарбаев «Қазақстан-2050» Стратегиясы – қалыптасқан мемлекеттің жаңа саяси бағыты» атты Қазақстан халқына Жолдауында тәуелсіз мемлекетімізді әлемнің алдыңғы қатарлы отыз мемлекетінің қатарына қосу туралы негізгі бағыт-бағдарларға тоқтала отырып, «Әлеуметтік саясаттың жаңа принциптері – әлеуметтік кепілдіктер мен жеке жауапкершілік» атты 3-ші бөлімнің «Білім мен кәсіби машық – заманауи білім беру, кадрларды даярлау мен қайта даярлау жүйесінің негізгі бағдарлары» атты 4-ші тарауда білім беру әдістемелерін жаңғырту мәселесіне аса көңіл бөліп, тоқталады. Өмір талабына сай тұлға тәрбиелеудің маңыздылығы оның үздіксіз жүргізілу қажеттілігінде. Тұлғаның шығармашылығын дамыту адамның туылған кезінен бастап, есейген кезіне дейін жүреді. Музыка жеке тұлғаның ақыл-ойын жетілдіреді, әрі жан-жақты өмір тәжірибесін кеңейтуге, біліктілігі мен қабілетін дамытуға, шығармашылық іскерлікке тәрбиелеуге мүмкіндік береді. Музыка аспаптарының ішінде домбыра арқылы тұлғаны шығармашылыққа баулудың негізгі мақсаты – балаға ұлттық өнердің құдіреттілігін таныту арқылы оның санасына, сезімі мен ұшқыр қиялына игі әсер ету. Сонымен қатар, домбыра арқылы баланы қазақ халқының көне заманнан мұра болып келе жатқан ұлттық аспаптарымен таныстыру. Тұлғаны шығармашылыққа баулудың теориялық және тәжірибелік негіздерін жан-жақты зерттеп, олардың түрлерін, жолдарын анықтап алғаннан кейін ғана, тұлғаны шығармашылыққа баулудың ерекшеліктерін түсінуге болады. Домбыра арқылы оқушыны шығармашылыққа баулу тұлғаның жеке қасиеттерін ашуға, қоғамдағы орнын нығайтуға, шығармашылық біліктілігін дамытуға көмектеседі. Қазіргі күні қазақ халқы өзінің жаңа дамуын басынан кешіп, тәуелсіздік алғаннан бері тілін, дінін тереңірек игеруге бет алып отырған жағдайда домбыра секілді ұлттық аспаптың ырғағы әр жүректі дүрсілдетіп, елін, жерін, Отаным деген ой-санасымен жарқын болашаққа деген зор үмітін арттырады. 
Домбыра – ертеден келе жатқан қазақ халқының музыкалық аспабы, қазақтың қасиетті дүниесі. Өскелең ұрпақтың жан-жақты білімді болуы, эстетикалық талғамының жоғары болуына, жалпы адамгершілік, имандылық қасиетінің дамуына бұл аспаптың тигізетін әсері мен рөлі өте зор. Себебі, баланың бойына халықтың рухани байлығын, дүниетанымын сіңіру домбырадан басталады.
«Домбыраның  сырлы сазына ауызданбаған бала, уызына жарымаған көтерем қозыдай болады!» – деген қазақта сөз бар. Осы ретте қазақтың маңдайына біткен батыры Бауыржан Момышұлының сөзі есіме түседі: «Домбыраны қастерлей білмеген қазақтың баласы туған халқының жанын білмейді. Ал халықтың жанын түсінбеу деген тамыры шабылған ағашпен тең. Ондай ағаш жапырақ жайып сая да болмайды, жеміс те бермейді». Осы сөздің мәні тереңде жатқанын  ұғуға болады.
Балалардың жалпы музыканы қабылдау ерекшелігі, өмірге деген көзқарасы, мінез-құлқы, білімі, жалпы мәдениеті, музыкалық қабілеті, ой-өрісі бірдей болып келе бермейді.  Тәй-тәй басқан баланың жүрісін біртіндеп түзеу,  былдырлап сөйлеген сөздерін қалыпқа келтіру, жаман әдеттерін сол кішкентай сәби кезінен  қадағалау  — ананың парызы болса,  ал  шәкірттің   дұрыс   отыруын және оң  қол, сол  қол  саусақтарының  қойылуын, алғаш домбыра ұстаған сәттен бастап үнемі ескертіп отыру, қадағалау  —  домбырашы-ұстаздың парызы.
Жиырма жылдан астам уақыт балаларды осы киелі аспабымыз домбыраны меңгеруге баулып келемін. Өз тәжірибемде алғаш келген оқушыны аспаптың шығу тарихымен, аспаптың құрылысымен таныстырамын. Адам мен домбыра егіз қозыдай, адам денесінде 12 мүше болса, домбыра аспабында да 12 мүше деп салыстыра отырып түсіндіремін. Мысалы, адамда бас болса, домбыраның да басы бар, екі құлағымыз есту үшін керек, ал домбыраның екі құлағы күйлеп, дыбысын реттеу үшін керек. Осылайша домбыраның әр бөлшегін адамның дене мүшелерімен байланыстырып түсіндіремін. Осыған орай аңыз-ертегілерді тыңдатып, әбден жаттатқызамын. «Ақсақ құлан» аңызын айтамын, таспадан көрсетемін.  Аңыз-ертегілердің бірінде аспаптағы жоғарғы тиектің қалай пайда болғаны жайында айтылады.  Жаумен шайқасып, одан соң алыс сапар шегіп, әбден қалжырап келе жатқан батыр жолшыбай демалуға аялдайды. Сайдың ішіндегі саялы жерде жайғасып отырған соң талдан бір шыбық кесіп алады, оған жылқының қылын керіп байлайды да, дыбыс шығармақ болып көреді. Бірақ қолдан жасаған тым жұпыны аспаптан ешқандай үн шығатын емес, тым- тырыс, меңіреу күйінде қала береді. Батыр оны жанына тастай салады да, өзі қисайып жатып ұйықтап кетеді. Ол жанындағы өзі жасаған аспаптан шығып жатқан дыбыстан оянады. Қолына алып қараған батыр аспаптың мойын тұсынан титтей ағаш тиекті көреді, оны әлдебіреу ішектің астынан келтіріп орнатып қойған екен. Батыр: «Е, бұл шайтанның ісі болды ғой», – деп ойлайды. Бәлкім содан бері қалған сөз болса керек, халық арасында жоғарғы тиекті «шайтан тиек» деп атайды. Осындай аңыз-ертегілер арқылы бала домбыра құрылысын жақсы есте сақтайды. 

 Домбыра арқылы тұлғаны шығармашылыққа баулу негіздерін зерттей келе, домбыра аспабының барлық салалармен тығыз байланысты екендігіне көз жеткізуге болады. Домбыра деген тұнып тұрған тәрбие екенін баса айтқым келеді. 

Біріншіден, домбыра үйрену – еңбек. Аспапты үйрену - үлкен еңбекті талап етеді. Яғни, баланы еңбексүйгіштікке, шыдамдылыққа, төзімділікке тәрбиелейді. 

Екіншіден, домбыра пернесін басып, ішек қағу – математика. Өйткені, музыкада әуенді бір ырғақпен санау, бір ырғақта шығарманы ойнау, математикадағы есеп шығарғанмен тең. Бұл ретте баланың тез ойлауы дамиды, күнделікті уақытын реттеуге, үнемдеуге үйренеді. 

Үшіншіден, домбыра пернесін басып, әуен шығару, бір мезгілде поэзия қосып нәтижесін көрсету – логика. Бала алдын ала ойлануға, ойын жинақтауға үйренеді. Баланың саусақтары  перне басып, қағыс қағып әрқашан қимылдағандықтан, оның моторикасы дамиды, ендеше коллиграфиясы қалыптасып, әдемі жазуға машықтанады. Сондай-ақ баланың еске сақтау қабілеті дамиды.

 Төртіншіден, домбыра екі ішегін тартып, есту арқылы құлақ күйін келтіру – физика. Яғни, оқушы дыбыс толқындарын, олардың үйлесімділігін, сәйкестігін дәл реттеуге дағдыланады. Баланың естуі мен еске сақтауы дамиды. 

Бесіншіден, домбырада орындалған күй мазмұнын елестетіп, әңгімелей білу – бейнелеу болып табылады. Бала домбырада шығарманы орындай отыра  мазмұнын өз қиялында, ойында суреттейді. Бала сурет салуға қызығушылығы ашылуы мүмкін, өмірге деген көзқарасы қалыптасады. 

Алтыншыдан, домбыраға қосылып ән-терме, өсиет т.б. шығару, оны орындау – әдебиет. Ендеше бала осы арқылы дұрыс интонациямен, анық дикциямен сөйлеуді үйренеді. Күй үнi адамның тiлi жетпейтiн iшкi жан дүниесiндегi ойын жеткiзiп, айнала әсемдiк әлемiн аялап қорғауға нәзiк сезiммен, көңiл-күйiн түсiнуге тәрбиеледi.

 Жетіншіден, ән - күй , жырлар мен толғаулардың шығу тарихымен және сазгер-композиторлардың өмірбаяны мен шығармаларымен танысу – тарих. Яғни, бала ата-бабасының тарихымен, шыққан тегі, елі, жері, салт-дәстүрін білетін болады. Қазақта жеті санын киелі дейді ғой. Сондықтан домбыра аспабының бала тәрбиесіндегі жеті қасиетін осылайша ашып, жіктеуді жөн санадым.
 Бір байқағаным, шынында музыкаға жуық бала, әсіресе, домбыра тартатын  оқушының оқу үлгерімі әрқашанда жоғары, қоғамдық жұмысқа белсенді, жан-жақты,  барлық болып жатқан құбылыстардан хабардар, өз ойын толық жеткізе алатын, өз білім деңгейін дәлелдей және көрсете білетін тұлға боп қалыптасады. «Қолына домбыра ұстаған бала, қолына қару ұстамайды» деген де қазақтың жақсы сөзі бар. Осы сөздің дәлелі ретінде, расында, домбыра тартатын балалардың бойынан адамгершілік, мейірімділік, кішіпейілділік, жанашырлық, имандылық сияқты ізгі қасиеттерді байқаймын. Домбыраға қызығушылықты арттыру арқылы қоғамға, қоршаған ортаға, халыққа өз пайдасын тигізетін отансүйгіш, батыл, жан-жақты азамат тәрбиеленетіні анық. 
Қазақ ұлтының өнер саласындағы қасиеттеп маңдайға басар мақтанышы – домбыра. Оның қос iшегiнен күмбiрлей төгiлген құдiреттi күй талайды тамсандырап, таңдай қақтырары шүбәсiз. Ең бастысы,  «Әнге әуес, күйге құмар бала – жаны сұлу, өмiрге ғашық болып өседi» деген М. Әуезовтiң даналық сөзiн әсте естен шығармасақ. Бүгiнгi оқушы ертең маман болған кезенде эстетикалық тәрбие берудегi музыканың рөлiне айрықша назар аударатыны сөзсiз. 

